
Sa Sulat Duun Hu Mga
Hebrohanen

Sa Bata Hu Dios Labaw Di Hu Balinsuguen

1 Su anay sa Dios mig-ikagi duun hu mga gin-
apuan taw pinaagi hu mga propita duun hu
hura mag-iling ha mga paagi, 2 ba iman taini ha
panahun mig-ikagi dini ta kanuy pinaagi hu Bata
din. Pinaagi kandin tinanghaga hu Dios sa alan
daw iyan daan haena tinaganahan din hu alan.
3 Sa pagpangaluanlag hu Dios impadayag pinaagi
hu Bata din ta iling da gayed sidan, daw iyan sa
Bata din tagbaya hu alan ha tinanghaga pinaagi
hu gahem hu pag-ikagi din. Su mapalas din en sa
mga sala hu kaet-etawan pinaagi hu kamatayen
din, luminiku diya ta langit daw duun mininuu hu
kawanan hu Dios ha gamhanan. 4 Aman sa Bata
hu Dios nadayag ha labaw gayed di hu mga balin-
suguen hu Dios, daw sa ngaran hu Bata hu Dios
gamhanan pa di hu ngaran hu mga balinsuguen.

5Hura gayed balinsuguen ha inikagiyan hu Dios
ha
“Bata ku ikaw na iman taini ha aldaw igpadayag

ku haiyan a Amay nu.”
Daw hura daan balinsuguen ha sinubay din ha
“Iyan a Amay din daw Bata ku daan.”
6 Ba su ipadini hu Dios sa gamhanan ha Bata din
ta kalibutan minikagi haena hu
“Sa alan ha mga balinsuguen ku sumimba gayed
kandin.”

7Mig-ikagi daan sa Dios mahitenged hu mga balin-

suguen din hu

“Sa mga balinsuguen ku maalistu gayed hu pag-
tuman kanak daw iling sidan hu kalamag
daw hu tagkalayab-layab ha legdeg.”

8Ba sa inikagi hu Dios duun hu Bata din iyan haini

“Sikaw sa Dios, hura gayed katapusan hu paghari
nu daw sa pagkahari nu matareng gayed.
9 Babayaen nu sa pagkamatareng daw ag-
tambagan nu sa pagkamasinupaken. Tu-
menged taini siak sa Dios ha iyan Mag-
babaya nu binuhat ku ha labaw ka di hu
mga duma nu daw malipayen ka gayed.”

10Daw minikagi daan sa Dios hu

“Sikaw sa Ginuu, iyan ka migtanghaga ta langit
daw ta kalibutan. 11 Saini mangahanaw da
ba sikaw magpabilin ka gayed. Malegdak
daan haini iling hu pinaksuy 12 daw ilisan
hu bag-u, ba sikaw hari ka gayed mabalhin
daw hura nu gayed katapusan.”

13Ba sa mga balinsuguen hu Dios hura din ikagiyi

hu
“Dini ka pinuu ta kawanan ku hangtud ha madaeg

ku sa mga kuntra nu.”
14 Sa mga balinsuguen ba da sinugu hu Dios hu
pagbulig taena ha agluwasen.

2
Sa Kaluwasan
I Tumenged ta iling taena sa pagkagamhanan

hu Bata hu Dios kinahanglan ha palilimanan taw
gayed sa kamatuuran ha intudlu kanuy ta daw
hari kuy makasuway duun. 2 Ta ku malig-en

man sa Kasuguan ha impadayag hu mga balin-
suguen hu Dios duun hu mga gin-apuan taw daw
matareng gayed sa pagsilut kandan sumala hu
nasupak dan, 3 in-inuwen taw man paglikay hu
paghukum hu Dios ku bay-anan taw sa kamatu-
uran mahitenged hu mahinengdanen gayed ha
kaluwasan? Sa nauna ha migpadayag taini ha
kaluwasan iyan sa Ginuu dayun sa mga etaw ha
nakapaliman kandin nanunultul dini ta kanuy.
4 Pigpamatud-an haini hu Dios pinaagi hu mga
timaan daw hu hura mag-iling ha mga belenga-
nen daw hu mga katatau ha in-ila din sumala hu
pagbaya din pinaagi hu Balaan ha Ispiritu.

Si Jesus Nabuhat Ha Iling Hu Mga Suled Din
5> Asem ku malugay ag-ilisan hu Dios haini sa
kalibutan. Ba hura pilia hu Dios sa mga balinsug-
uen din ha iyan maghari taini 6 ba pinili din sa
mga etaw, ta amin inikagi ha tagyanaen
“Inu man diay sa etaw imba nu man taghen-
henaa daw tagpandayai? 7 Binuhat nu ha
ubus sa kahimtang din di hu mga balin-
suguen duun hu mababa ha panahun. Ba
makauma sa panahun ha ipatangkaw nu
daw dayeen & daw buhaten nu ha iyan
maghari hu alan.”
Saini ha inikagi ha “iyan maghari hu alan”
tagpasabut ha hura gayed tinanghaga ha hari
pagharian asem hu etaw. Iman hari taw pa haini
agkaaha. 9 Ba sa naaha taw en iman iyan si
Jesus ha binuhat ha ubus sa kahimtang din di
hu mga balinsuguen hu Dios duun hu mababa
ha panahun ta daw tumenged hu grasya hu Dios

magpakamatay para hu kaet-etawan. Ba iman
impatangkaw daw dinayé tumenged hu mga pag-
antus din hu kamatayen.

10 Sa Dios ha iyan migtanghaga hu alan ta
daw magdayé kandin angayan daan ha impaan-
tus din si Jesus ta pinaagi taena makapadayag
sa pagkahimpit hi Jesus daw mahimu iman ha
madakel sa maisip ha bata hu Dios daw makaam-
bit hu pagkagamhanan din, ta si Jesus iyan gayed
paagi hu kaluwasan. 11 Sikuy sa nakasala ha
pinamalas en daw si Jesus sa impamalas sabuwa
da sa Amay taw. Aman hari agkagayha si Jesus
ha ngaranan kuy kandin ha mga suled din 12 ta
inikagi haini duun hu Dios ha

“Ikagiyan ku sa mga suled ku mahitenged
ikaw daw dayeen ku ikaw duun hu mga
tagkaamul-amul hu pagsimba ikaw.”

13 Daw inikagi din pa ha

“Saligan ku gayed sa Dios.”
Daw inikagi din daan ha

“Taini a iman duma hu mga suled ku ha bata hu
Dios ha in-ila din kanak.”

14 Tumenged ta sikuy sa mga bata hu Dios etaw
kuy da, si Jesus migpakaetaw daan ta daw mail-
ing haena kanuy. Binuhat din haena ta daw
mabaluy ha magpakamatay daw pinaagi taena
madaeg din si Satanas sa iyan puunaan hu ka-
matayen, 15 daw sikuy sa dayun da tagkahaldek
hu kamatayen malibri kuy kandin duun hu ka-
haldek. 16 Natun-an taw ha kena din iyan tag-
buligan sa mga balinsuguen ba iyan kuy gayed

sa mga inisip ha laus ha mga kaliwat hi Abra-
ham. 17 Aman si Jesus migpakaetaw gayed ta kina-
hanglan ha makaagi hu bisan inu ha alantusen ta
daw mabuhat ha maluluy-en daw matinumanen
ha tungkay labaw ha sinaligan hu mga etaw duun
hu Dios daw mapalas din sa mga sala hu kaet-
etawan. 18 Tumenged ta mig-antus haena su pan-
ulayen hi Satanas mahimu din daan sa pagbulig
hu agpanulayen iman.

3

Si Jesus Labaw Di Ki Moises

1 Mga suled sinyu sa hinimu daan hu Dios
ha mga etaw din, henhenaa nuy gayed si Jesus
sa apostol ha sinugu hu Dios daw nabuhat ha
tungkay labaw ha sinaligan hu mga etaw duun hu
Dios sumala hu tinuuwan taw. 2 Si Jesus migmat-
inumanen hu Dios ha migpili kandin iling daan ha
si Moises migmatinumanen hu pag-alima hu mga
Judio ha pamilya hu Dios su anay. 3 Ba si Jesus
inisip gayed ha labaw pa di ki Moises iling taena
ha tagbalay ha labaw daan di hu agbalayen din.
4 Sa kada balay amin migbalay taena ba sa alan
binuhat gayed hu Dios. 5 Si Moises matinumanen
gayed ha suluguen hu pag-alima hu pamilya hu
Dios su anay, ba saena ha binuhat din alung da hu
igpadayag hu Dios ku malugay. ¢ Ba si Cristo kena
ba da suluguen ta Bata gayed hu Dios daw mat-
inumanen hu pag-alima iman hu pamilya hu Dios.
Iyan kuy en iman pamilya din ku pangesegan taw
sa pagsalig taw kandin daw sa taghinamen taw ha
iyan igkalipay taw.

Sa Paghimlay Ha Intagana Hu Dios

7Henhenaa nuy sa inikagi hu Balaan ha Ispiritu
ha tagyanaen

“Ku mapaliman nuy iman sa lalang hu Dios & hari
nuy igpadesen sa hena-hena nuy iling hu
mga gin-apuan nuy ha migmasinupaken
kandin, ta sinulay dan sa pagpailub din su
duun sidan taena ha pinakabulung-bulung
ha lugar. 9 Bisan pa su kapatan ha tuig
ha naaha dan en sa mga belenganen ha
binuhat din ba sinulay dan pa gayed haena.
10 Aman napaukan din gayed sidan ha mi-
gyanaen ‘Sigi da agsuway kanak sa hena-
hend dan daw hari dan agbuhaten sa pa-
matasan ha agkabayaan ku. 11 Tumenged
ta napaukan ku sidan nanumpa a ha hari
sidan makaduun taena ha himlaya ha ig-ila
ku ngaay kandan.’ ”

12 Mga suled, mag-andam kaw ha hura madaet
ha hena-hena duun hu bisan sabuwa inyu daw
makasupak hu pagtuu, ta iyan haena ipaka-
suway nuy duun hu bubuhay ha Dios. 13 Ba
magpasambag-sambaga kaw aldaw-aldaw ta daw
hura inyu malimbungan hu sala ta iyan haena
makapadesen hu hena-hena nuy. 14 Ku pa-
dayunen nuy sa pagsalig ki Cristo hangtud en hu
katapusan masabuwa kuy diya ta kandin. 15Iling
taena ha lalang hu Dios ha insulat kud en ha

“Ku mapaliman nuy iman sa lalang hu Dios hari
nuy igpadesen sa hena-hena nuy iling hu
mga gin-apuan nuy ha migmasinupaken
kandin.”

16 Sin-u man haena sa nakapaliman hu lalang
hu Dios ba migmasinupaken? Iyan haena sa mga
gin-apuan taw ha pig-agalenan hi Moises hu pag-
awa diya ta Ehipto. 17 Daw sin-u man haena sa
mga etaw ha napaukan hu Dios seled hu kapatan
ha tuig? Iyan gihapun sidan sa sigi da pakasala
aman sinilutan sidan hu Dios daw nangamatay
sidan duun taena ha pinakabulung-bulung ha lu-
gar. 18 Daw iyan daan sidan su pigpanumpaan hu
Dios ha hari makaduun hu himlaya ha ig-ila din
ngaay kandan ta migmasinupaken sidan. 19Aman
natun-an taw ha hura sidan makaduun tumenged
ta hura sidan tuu.

4

1 Ba bisan pa taena hura awaa hu Dios sa
saad din ha amin mga etaw ha makaduun taena
ha himlaya duma kandin. Aman magbantay
kaw gayed ha hura bisan sabuwa inyu ha hari
makaduun taena ha himlaya. 2 Ta napaliman taw
daan sa Maayad ha Tultulanen iling hu mga gin-
apuan taw, ba hura taini pulus kandan ta hura
dan tuuwi. 3 Sikuy sa tuminuu makaduun kuy
taena ha himlaya, basaenahahariagtuu salalang
hu Dios tagyanaen
“Tumenged ta napaukan ku sidan nanumpa a ha

hari sidan makaduun taena ha himlaya ha
ig-ila ku ngaay kandan.”
Saini ha himlaya intagana en hu Dios kanuy su
hura pa tanghagaa sa kalibutan, 4 ta sa lalang hu
Dios tagyanaen “Duun huikapitu ha aldaw sa Dios
mighimlay ta napengahan din en sa alan ha mga
binuhat din.” 5 Daw inikagi daan hu Dios ha hari

sidan makaduun taena ha himlaya ha ig-ila din
ngaay kandan.

6 Sa mga etaw su anay ha iyan nauna nakapal-
iman hu Maayad ha Tultulanen mahitenged taini
hura makaduun taena ha himlaya ta migmasinu-
paken sidan. Ba amin pa mga etaw ha makaduun
taena. 7 Natun-an taw ha amin pa panahun ha
natugun hu Dios ha sa mga etaw makaduun taena
ha himlaya, ta su maiwas en sa malugayad ha
panahun migsulat si David ha tagyanaen

“Ku mapaliman nuy iman sa lalang hu Dios hari

nuy igpadesen sa hena-hena nuy.”
8 Saini ha himlaya kena iyan su bugta ha duun
inagaleni hi Josue su mga gin-apuan taw, ta ku
iyan pa haena hari en ngaay mag-ikagi ha amin
pa lain ha panahun. 9 Aman natun-an taw ha
sikuy sa mga etaw hu Dios makaduun kuy taena
ha himlaya ha ig-ila din kanuy. 10 Sa etaw ku
makaduun taena ha himlaya umenda daan hu
kandin ha buluhaten iling hu Dios ha huminim-
lay su mapengahan din sa alan ha tinanghaga
din. 11 Aman paniguruwan taw gayed sa pagduun
taena ha himlaya daw magbantay kuy daan ha
hari kuy mailing taena ha mga etaw su anay ha
migmasinupaken.

12 Sa lalang hu Dios gamhanan gayed. Saini
magalang pa di hu ispada ta aglagbas haini duun
hu hena-henda daw gahinawa hu etaw daw tag-
padayag hu agkabayaan daw hu katuyuan din.
13 Hura gayed makaheles duun hu Dios ta sa alan
agkaaha din daw agpanubag kuy diya ta kandin
ku malugay:.

Sa Tungkay Labaw Ha Sinaligan Hu Paghalad
14 Pangesegan taw gayed sa pagtuu taw tu-
menged ta amin taw gamhanan daw tungkay
labaw ha sinaligan duun hu atubangan hu Dios ha
iyan si Jesus sa Bata din. 15 Maluluy-en haini ta
natun-an din sa kaluya taw tumenged ta nakaagi
daan hu bisan inu ha panulay iling kanuy, ba hura
gayed hu kandin makasala. 16 Aman hari taw
ikagayha sa pag-ubay duun hu Dios pinaagi hu
pag-ampu ta daw mahid-uwan kuy kandin daw
ipaaha din kanuy sa grasya din duun hu bisan inu

ha panahun ha kinahanglanen taw sa bulig din.

1Sa etaw ha mapili ha iyan tungkay labaw ha
sinaligan hu paghalad iyan tagpataliwara duun
hu Dios daw hu etaw ta iyan taghalad ta daw
mapalas sa sala hu mga etaw. 2 Saini maluluy-en
gayed taena ha mga etaw ha hura dan agkasabut
daw tagkangalaag pinaagi hu pagpakasala dan, ta
etaw da haini ha tagpakasala daan. 3 Tumenged
taena sa paghalad din kena para da hu kaet-
etawan ba para daan hu kandin ha kaugalingen.

4 Hura gayed etaw ha iyan en tagpili hu kau-
galingen din ha mabuhat ha iyan tungkay labaw
ha sinaligan hu paghalad ta sa Dios iyan da tag-
pili taena iling hu kapilia din ki Aaron. S5 Iling
daan taena ha si Cristo kena iyan migpili hu kau-
galingen din ha iyan mabuhat ha tungkay labaw
ha sinaligan hu paghalad ta sa Dios iyan migpili
kandin, ta migyanaen haena
“Bata ku ikaw na iman taini ha aldaw igpadayag

ku haiyan a Amay nu.”

6 Daw amin daan lalang hu Dios ha tagyanaen
“Sa pagkasinaligan nu hu paghalad hura din
gayed katapusan iling daan ki Melkisedec.”
7 Su dini pa si Jesus ta kalibutan mig-ampu ha
tag-agala hu madaging ta hinangyu din sa Dios
ha malibri ngaay hu kamatayen. Tumenged hu
pagkamatinumanen din duun hu Dios napaliman
sa pag-ampu din. 8 Bisan pa ku Bata gayed hu
Dios ba migtuen haena hu pagkamatinumanen
pinaagi hu mga malegen ha alantusen. 9 Su ma-
dayag en sa pagkahimpit din nabuhat haena ha
Manluluwas ha iyan tag-ila hu kinabuhi ha hura
din katapusan duun hu alan ha matinumanen
kandin, 10 daw pigngaranan haena hu Dios ha
iyan tungkay labaw ha sinaligan hu paghalad il-
ing ki Melkisedec.

Sa Pag-enda Hu Pagtuu

11 Madakel pa ngaay sa agkabayaan day
ag-ikagiya mahitenged taini, ba malegen ha
agsaysayen inyu ta hari kaw pakasabut. 12 Iman
makagtudlu kaw en ngaay ba kapagtudluan kaw
pa bisan sa malumu da ha katudluanan duun
hu lalang hu Dios. Agkailing kaw pa hu bata ha
hari pakaalap hu kalan-enen. 13 Sa etaw ha iling
taena hari pa agpakatuen ku inu sa matareng ta
atiyuay pa man ha bata. 14Ba saena ha magulang
pakatuen en ku inu sa maayad daw sa madaet.
Iling haena hu etaw ha pakaalap en hu madesen
ha kalan-enen.

TAmanharitawiyanda henhenaen sanaunaha
katudluanan mahitenged ki Cristo ba ipaiseg taw

sa natun-an taw ta daw kena iyan da matun-an
taw sa pagtuu duun hu Dios pinaagi hu paghinul-
sul hu mga sala taw ha iyan ngaay tag-uwit kanuy
duun hu kamatayen, 2 daw kena iyan da daan sa
mga katudluanan mahitenged hu bautismu daw
sa pagpaulin hu Balaan ha Ispiritu, sa pagkaban-
haw hu mga minatay daw sa silut ha hura din
katapusan. 3 Buligan kuy gayed hu Dios ta daw
makaiseg sa pagpakatuen taw.

46 Ku amin etaw ha nailawan en hu Dios
sa hena-hena din daw nakadawat en hu mga
panalangin, ginaheman daan hu Balaan ha Ispir-
itu daw natun-an din en sa kadagway hu lalang
hu Dios daw naaha din daan sa gahem taena ha
igpadayag duun hu hudiyan ha panahun, ba ku
umenda harien mabaluy ha umisab da maghinul-
sul ta iling ha iglansang din da ig-isab sa Bata hu

Dios duun hu krus ta daw pagtameyesen hu kaet-
etawan.

7 Sa bugta ha sigi ag-udanan ha sa pamulahen
duun agtubu gayed daw mapulusan sa migpa-
mula duun, saena ha bugta tagpanalanginan hu
Dios. & Ba sa bugta ha iyan da tumubu duun sa
hilamunen daw sampinit hura taena pulus aman
maendaan haena.

9 Minahal ku ha mga suled, bisan pa ku iyan
hainiinikagi day inyu ba nasiguru day ha maayad
gayed sa mapayanan-an nuy ta mapuslanen
gayed sa pagluwas hu Dios inyu. 10 Sa Dios
matareng gayed aman hari din aglipatan sa mga
maayad ha binuhat nuy daw sa pagpalangga
nuy kandin ha nadayag pinaagi hu pagbulig
nuy hu mga tumutuu ha sigi nuy pa tagbuhaten

iman. 11 Sa agkabayaan day iyan sa kada sabuwa
inyu maniguru gayed hu pagtalabahu taman
ha matuman sa taghinamen nuy. 12 Hari kaw
magpapugul ba ilingan nuy haena sa mga etaw
ha tagpailub hu pagtuu aman tumenged taena
madawat dan sa insaad kandan hu Dios.

Sa Insaad Daw Sa Panumpa Hu Dios

13 Sumagsaad sa Dios diya ki Abraham su anay
nanumpa haena pinaagi hu kaugalingen din tu-
menged ta hura en lain ha labaw pa di kandin.
14Saena tagyanaen “Panalanginan ku gayed ikaw
daw ipadakel ku sa kaliwat nu.” 15 Si Abraham
migpailub hu pag-angat taena aman nadawat din
gayed su insaad kandin hu Dios.

16 Ku amin etaw ha manumpa saena
agpanumpa pinaagi hu ngaran hu labaw pa
di kandin ta daw sa pagpanumpa din iyan
makahusay hu alan ha pagsawala dan. 17 Iling
daan taena ha sa Dios nanumpa ta daw matun-
an gayed hu pigsaaran din ha mga etaw ha sa
katuyuan din hari gayed mahalin. 18 Sa Dios hari
taghidu ta sa insaad din daw sa impanumpa din
agkasaligan gayed. Aman sikuy sa uminabut diya
ta kandin nadasig hu pagsalap taena ha insaad
din kanuy. 19-20 Malig-en gayed sa paghinam taw
taena ha insaad hu Dios tumenged ta si Jesus
uminuna en duun hu atubangan hu Dios para
kanuy dayun nabuhat ha iyan tungkay labaw
ha sinaligan taw hu hura din katapusan iling ki
Melkisedec su anay.

7

Si Melkisedec

1 Saini si Melkisedec iyan hari ta Salem daw
sinaligan haini hu paghalad duun hu Dios ha
gamhanan daw Magbabaya hu alan. Su tag-uli
en si Abraham sa nakigsaba daw nadaeg din en
sa mga hari tinalaghu hi Melkisedec daw pig-
panalanginan din. 2 Dayun inilahan daan hi
Abraham hu ikasampulu ha bahin hu alan ha
mga butang ha nangaagaw din. Sa kahulugan hu
Melkisedec na Hari hu Katareng, daw tumenged
ta hari daan haena ta Salem tagpasabut ha iyan

Hari hu Kalinaw. 3 Si Melkisedec hura katun-i
sa kapuun din daw sa mahitenged hu kamatayen

din. Iling hu Bata hu Dios ha hura din puunaan
daw sa pagkasinaligan din hu paghalad hari en
agkatapus.

4Henhenaa nuy ku inu gayed kabantugan haini
ta bisan si Abraham sa bantugan ha gin-apuan
taw mig-ila diya ta kandin hu ikasampulu ha
bahin taena ha alan ha mga butang ha naagaw
din. 5 Sa Kasuguan hi Moises tagyanaen ha sa
mga kaliwat hi Levi ha mga sinaligan hu paghalad
iyan tumimu taena ha ikasampulu ha bahin duun
hu mga duma dan bisan ku kaliwat daan sidan

hi Abraham. 6 Ba saini si Melkisedec kena kali-
wat hi Levi ba tuminimu daan hu ikasampulu ha

bahin taena ha mga butang hi Abraham daw pig-
panalanginan din daan si Abraham sa sinaaran
hu Dios. 7 Natun-an taw ha sa tagpanalangin
labaw gayed di hu agpanalanginan din. 8 Sa
mga sinaligan hu paghalad ha iyan agdawat hu

ikasampulu agpatay da, ba si Melkisedec sa inila-
han hi Abraham hu ikasampulu bubuhay gayed
sumala hu lalang hu Dios. 9 Agkasabut taw daan
ha bisan si Levi sa iyan tagdawat hu ikasampulu
mig-ila daan hu ikasampulu pinaagi ki Abraham
10ta su tumalagbu si Melkisedec ki Abraham iling

ha duun en_daan taena si Levi ta kaliwat man
daan haena hi Abraham.

Si Jesus Sa Iling Ki Melkisedec

11 Pinaagi hu kaliwatan hi Levi in-ila sa Kasug-
uan duun hu mga Judio. Ku pinaagi pa ngaay hu
pagtuman taena mahimu en ha mahimpit sa etaw
kena en ngaay kinahanglan ha amin pa lain ha
sinaligan hu paghalad iling ki Melkisedec sa kena
duma hi Aaron ha kaliwat hi Levi. 12 Ku ag-ilisan
sa pagkasinaligan hu paghalad kinahanglan ha
ilisan daan sa Kasuguan. 13-14 Timan-i nuy ha
si Jesus ha Ginuu taw sa in-ilis ha sinaligan hu
paghalad kena kaliwat hi Levi ba sabubuwa da
haini ha kaliwat hi Juda daw nabuhat ha sinaligan
hu paghalad bisan ku si Moises hura magtudlu ha
amin kaliwat hi Juda ha mabuhat ha sinaligan hu
paghalad.

15 Laus gayed ha ilisan en sa Kasuguan ta
nakahiwal en iman si Jesus sa sinaligan hu pagha-
lad iling ki Melkisedec. 16 Sa pagkasinaligan din
kena pinaagi hu Kasuguan ha iyan da mabuhat
ha sinaligan hu paghalad sa kaliwat hi Levi, ba
pinaagi gayed hu gahem hu kinabuhi din ha hari
gayed matapus. 17 Ta sa lalang hu Dios tagyanaen
“Sa pagkasinaligan nu hu paghalad hura din
gayed katapusan iling daan ki Melkisedec.”

18 Natun-an taw ha sa Kasuguan inilisan hu bag-
u ta hura taena pulus daw kena haena kasaligan
hu pagbulig kanuy 19 tumenged ta hari agkahimu
ha mahimpit sa etaw pinaagi hu pagtuman taena.
Ba iman amin labaw pa ha paagi ha agkasaligan
taw ta daw makaubay kuy duun hu Dios.

20-21 Sa pagkasinaligan hi Jesus hu paghalad
labaw pa gayed di hu mga sinaligan duun hu kali-

watan hi Levi ta hura bisan sabuwa kandan ha
pinanumpaan hu Dios, ba diya ki Jesus nanumpa

sa Dios ha tagyanaen

“Siak sa Magbabaya hu alan, ikagiyen ku ha iyan
ka sinaligan hu paghalad hu hura din kat-
apusan na sa inikagi ku hari gayed mabal-
hin.”

22 Tumenged taena ha panumpa natun-an taw ha

pinaagi ki Jesus labaw gayed sa bag-u ha kasabu-

tan hu Dios daw hu kaet-etawan.

23 Sa nangauna ha mga sinaligan hu paghalad
madakel tungkay daw agpatay da sidan aman
kapag-ilisan. 24 Ba si Jesus hari gayed agkailisan
ta hura katapusan hu kinabuhi din. 25 Aman
pinaagi taena mabaluy ha maluwas din sa bisan
sin-u ku umubay duun hu Dios pinaagi kandin, ta
hura katapusan hu kinabuhi din daw iyan daan
sinaligan hu mga etaw ha mangatubang duun hu
Dios hu pag-ampu para kandan.

26 Si Jesus iyan tungkay labaw ha sinaligan
hu paghalad ha tagkinahanglanen taw gayed ta
himpit daw hura makasaway kandin tumenged
ta kena iling hu etaw ha makasasala daw im-
patangkaw haini labaw hu alan. 27 Hari daan
agkailing hu duma ha mga sinaligan ha kada

aldaw taghalad para hu kandan ha kaugalingen
daw para daan hu duma ha mga etaw, ta si Je-
sus kasabuwa da maghalad pinaagi hu pagpaka-
matay din duun hu krus. 28 Daw saena ha tungkay
labaw ha sinaligan hu paghalad pinaagi hu Kasug-
uan sigi da pakasala, ba sa pinili hu Dios pinaagi
hu panumpa din ha in-ilis hu Kasuguan iyan sa
Bata din ta hura din gayed sala daw hura katapu-
san hu pagkasinaligan din.

8

Sa Bag-u Ha Kasabutan

1Sa kahulugan hu tag-ikagiyen day inyu iyan sa
amin taw en iman tungkay labaw ha sinaligan hu
paghalad ha duun tagpinuu hu kawanan hu Dios
ha gamhanan diya ta langit. 2 Duun tag-alagad hu
laus ha Tabernaculo ha kena binuhat hu etaw da
ba kandin gayed hu Dios.

3 Sa alan ha tungkay labaw ha sinaligan iyan
tagsuguen hu paghalad aman iling daan ki Jesu
Cristo ha kinahanglan ha amin din gayed iha-
lad. ¢ Ku dini pa ngaay si Jesus ta kalibutan
hari mabuhat ha sinaligan hu paghalad ta amin
en mga sinaligan hu paghalad sumala hu Taber-
naculo Kasuguan. 5 Ba sa tagbuhaten dan alung
da hu laus ha pagsimba diya ta langit. Iyan
haini hinengdan ha su magbuhat si Moises su
anay hu Tabernaculo inikagiyan haena hu Dios ha
tagyanaen “Ilingi nu gayed sa kabuhata taena ha
impaaha ku ikaw diya ta bubungan.” 6 Ba labaw
pa gayed iman sa pagkasinaligan hi Cristo di hu
duma ha sinaligan hu paghalad ta sa bag-u ha

kasabutan hu Dios daw hu kaet-etawan malig-en
gayed ha mga saad di ku daan.

7Ku kena pa ngaay kulang su daan ha kasabu-
tan kena en kinahanglan ha ilisan pa hu bag-
u. 8 Tumenged ta naaha hu Dios ha hari haena
mabaluy hu etaw minikagi hu
“Makauma sa panahun ha buhaten ku sa bag-u

ha kasabutan duun hu alan ha kaliwatan
hi Juda sa bata hi Israel. ° Saena ha bag-u

ha kasabutan kenailing hu daan ha kasabu-
tan ha binuhat ku duun hu mga gin-apuan
dan su ipaawa ku sidan diya ta Ehipto,
ta saena sinupak dan aman binay-anan
ku sidan. 10 Iyan haini bag-u ha kasabu-
tan ha agbuhaten ku duun hu mga kali-
watan hi Israel. Iugsak ku sa mga sugu
ku duun hu hena-hena dan daw magtu-
man sidan taena dayun mabuhat a kandan
ha Dios daw mga sakup ku daan sidan.
11 Kena en kinahanglan ha magpatudluay
pasidan mahitenged kanak ta alan en sidan
makakilala kanak sugud hu tungkay ubus
sa kahimtang dan payanaen en duun hu
kinatangkawan. 12 Agpasayluwen ku sa
mgamadaetha buhat dan daw aglipatan ku
sa mga sala dan.”
13 Tumenged ta inikagi hu Dios ha amin bag-u
ha kasabutan tagpasabut ha sa daan hura din en
pulus, daw natun-an taw ha sa hura din en pulus
agkahanaw da.

9

Sa Pagsimba Duun Hu Tabernaculo

1 Duun ku daan ha kasabutan amin mga bal-
aud mahitenged hu pagsimba daw hu kabuhata

hu Tabernaculo. 2 Su buhaten sa Tabernaculo
daruwa haena ha kwarto. Sa sabuwa tagn-

garanan hu Balaan ha Lugar ha duun in-ugsak
sa sulu daw sa lamisahan ha inugsakan hu supas
ha ighalad duun hu Dios. 3 Sa dibaluy taena ha
in-elang ha manggad tagngaranan hu Tungkay
Balaan ha Lugar 4ta duun sa bulawan ha halaran
ha duun daan tagsunuga sa insenso daw amin
daan duun kahun ha tinaguan hu mga timaan
taena ha daan ha kasabutan hu Dios daw hu mga
etaw. Sukahun hinal-epan hu bulawan daw duun
daan intagu sa bulawan ha bahandi ha tinaguan
hu kalan-enen ha mana, daw intagu daan duun
su nanalingsing en ha sugkud hi Aaron daw su
daruwa ha batu ha sinulatan hu Kasuguan. > Saini

hakahunlinuntudan daan hu daruwa halarawan
ha sa pakpak dan iyan pakalambung hu taliwara

taena ha kahun ta iyan timaan ha duduun sa Dios
daw duun daan agpamalasa sa sala hu mga etaw.
Ba hari pa mabaluy ha dayunen day en saysayen
sa alan mahitenged taini.

6 Ku naandam en sa alan sa mga sinaligan hu
paghalad aldaw-aldaw agseled duun taena ha Bal-
aan ha Lugar hu pagbuhat hu katengdanan dan.
7 Ba saena ha Tungkay Balaan ha Lugar iyan da
pakaseled duun sa tungkay labaw ha sinaligan hu
paghalad daw kasabuwa da daan agseled duun
hu nangkatuig ha tag-uwit hu langesa ha ighalad
din duun hu Dios para hu kaugalingen din daw
hu kaet-etawan tumenged hu pagpakasala dan.
8 Pinaagi taena tagpasabut sa Balaan ha Ispiritu

ha ku iyan dan pa taggamiten sa Balaan ha Lugar
hari pa makaduun sa mga etaw taena ha Tungkay
Balaan ha Lugar. 9 Iyan haini timaan ha sa
mga halad hari gayed makaawa hu pagpakasala
taena ha mga etaw ha tagsimba 10 tumenged
ta sa pagsimba dan pinaagi da hu mga tuluma-
nen hu kalan-enen daw hu mga inumen daw hu
migkalain-lain ha pagpangenaw. Saini ha mga
tulumanen duun da hu lawa daw taman da hu
panahun ha ilisan en hu Dios.

Sa Halad Hi Jesu Cristo

11 Iman nakauma en si Cristo ha iyan tungkay
labaw ha sinaligan hu paghalad pinaagi hu bag-
u ha paagi, daw sa Tabernaculo ha sineledan din

kena binuhat hu etaw ta kena haena dini da ta
kalibutan. 12 Kasabuwa da si Cristo seled duun
taena ha Tungkay Balaan ha Lugar daw hura daan

mag-uwit hu langesa hu mga kambing daw hu
mga baka ha ighalad din ba iyan en gayed sa
kandin ha langesa daw pinaagi taena linibri kuy
kandin hu hura din katapusan. 13 Ku sa pagpesik-
pesik hu langesa hu mga kambing daw hu mga
turu ha baka daw hu tap-ung hu nati ha baka
pakahimpit hu etaw ha nakasala su anay, 14labaw
pa gayed sa mahimu hu langesa hi Cristo. Ta
pinaagi hu bulig hu Balaan ha Ispiritu ha hura din
katapusan inhalad din sa himpit ha kaugalingen
din duun hu Dios ha bubuhay ta daw angayan kuy
hu pagsimba kandin ta inawa din sa kasamuk taw
mahitenged hu pagpakasala taw ha iyan ngaay
tag-uwit kanuy duun hu kamatayen.

15 Aman si Cristo iyan sinaligan hu bag-u ha
kasabutan ta daw sa mga hinimu hu Dios ha tu-
mutuu makaangken hu hura din katapusan ha
panalangin ha insaad din kandan. Saini mahimu
gayed ta tumenged hu kamatayen hi Cristo nalibri
sa mga etaw duun hu alan ha mga sala dan su
sakup pa sidan duun ku daan ha kasabutan.

16 Ku amin agpanugun mahitenged hu kabilin
din kinahanglan ha amin manistigus ha minatay
en su nanugun, 17 ta sa tugun hari pa tagpulus ku
bubuhay pa sa nanugun. 18Iling daan taena sa
daan ha kasabutan hura din pulus ku hari mapa-
malas hulangesa hu mananap. 19Sumaikagi en hi
Moises sa alan ha Kasuguan duun hu mga etaw tu-
minimu haena hu langesa hu baka daw hu kamb-
ing dayun linamudan din hu wahig, daw tumin-
imu daan hu panga hu isupo dayun imbedbed din
duun sa impaliga ha bulbul hu karniro. Pinaagi
taena pinesik-pesikan din sa mga etaw daw su
libru hu Kasuguan 20hu kagi din “Saini ha langesa
iyan timaan hu kasabutan mahitenged hu insugu
hu Dios iman.” 21 Iling daan ha pinesik-pesikan
din hu langesa haena sa Tabernaculo daw sa alan
ha galamiten hu pagsimba. 22 Sumala hu Kasug-
uan apit en sa alan ha mga butang agpamalasen
hu langesa, ta sa pagpasaylu hu sala pinaagi da
gayed hu pagpamalas hu langesa.

23 Saini ha Tabernaculo daw sa mga galamiten
duun alung da hu laus ha Tabernaculo diya ta
langit daw kinahanglan ha pamalasen haena hu
langesa hu mananap. Ba saena ha langitnen
ha Tabernaculo kinahanglan ha pamalasen hu

labaw pa kamahal ha halad. 24 Aman sa inhalad
hi Cristo iyan gayed sa lawa din daw saena ha

Tabernaculo ha sineledan din kena dini da ta
kalibutan ha binuhat hu etaw ba iyan gayed sa

laus ha Tabernaculo diya ta langit. Iman iyan
haena agpangatubang duun hu Dios para kanuy.
25 Sa tungkay labaw ha sinaligan hu paghalad
kada tuig agseled duun hu Tungkay Balaan ha Lu-
gar duun hu Tabernaculo hu paghalad hu langesa
hu mananap. Ba si Cristo hura magsubli-subli
hu paghalad hu kaugalingen din, 26 ta ku iyan
pa haini kinahanglan ha masubli-subli daan sa
pag-antus din hu kamatayen sugud da su tang-
hagaen sa kalibutan. Ba duun hu natugun ha
panahun kasabuwa da haena magpakamatay hu
pagpamalas hu mga sala taw. 27 Hari gayed ma-
likayan ha sa etaw agpatay dayun aghukuman hu
Dios. 281ling daan taena si Cristo kasabuwa da
magpakamatay hu pagpamalas hu sala hu kaet-
etawan. Ku lumiku asem haena sa tuyu din kena
en iyan sa pag-uwit duun hu krus hu sala hu kaet-
etawan ba iyan en sa katumanan hu kaluwasan
taena ha tagsalap kandin.

10

1 Tumenged ta sa Kasuguan alung da man hu
agpakauma ha maayad ha kahimtang pinaagi ki
Cristo, sa pagsubli-subli hu paghalad kada tuig
hari gayed pakahimpit hu tagtuman taena. 2 Ta
ku agkahimpit pa sidan nakaenda en ngaay sidan
maghalad daw hari dan en gan taghenhenaen sa
mga sala dan tanapengahan en haena. 3Basapag-
subli-subli hu paghalad kada tuig iyan tagpasabut

ha sigi da sidan pakasala 4 ta sa langesa hu mga
turu ha baka daw hu mga kambing hari gayed
pakaawa hu mga sala.

> Aman tumenged taena su agdini en si Cristo ta
kalibutan inikagiyan din sa Dios hu

“Kena nu iyan agkabayaan sa mga mananap ha
ighalad ba binuhatan a ikaw hu lawa ha
iyanighalad ku 6ta harinu agkabaya-bayaan
samga halad ha nasunug ha mga mananap
ta daw maawa sa mga sala hu mga etaw.
7Aman tumenged taini inikagiyan ku ikaw
su anay ‘Taini ad en hu pagtuman hu agk-
abayaan nu sumala hu insulat ha lalang nu
mahitenged kanak.” ”

8Sa una ha inikagi hi Jesus ha “Hari nu agkabaya-

bayaan sa mga halad ha nasunug ha mga man-

anap ta daw maawa sa mga sala hu mga etaw”
inikagi din haena bisan ku iyan haena insugu hu

Kasuguan. 9 Dayun inikagi din ha “Taini ad en

hu pagtuman hu agkabayaan nu.” Aman natun-

an taw ha sa daan ha paagi inilisan din hu bag-

u. 10 Tumenged ta natuman hi Jesu Cristo sa

agkabayaan hu Dios nahimpit kuy pinaagi hu

kasabuwa da ha paghalad din hu kaugalingen din.

11 Sa mga sinaligan hu paghalad aldaw-aldaw
taghalad hu iyan da gihapun ha halad ha hari
pakaawa hu mga sala. 12 Ba si Cristo kasabuwa
da maghalad para hu alan ha mga sala hu kaet-
etawan dayun mininuu duun hu kawanan hu
Dios 13 daw tag-angat iman hangtud ha madaeg
hu Dios sa mga kuntra din. 14 Aman pinaagi hu
sabuwa da ha paghalad saena ha napalas sa mga

sala din nahimpit hu hura din katapusan.
15 Inikagi daan hu Balaan ha Ispiritu duun hu
lalang hu Dios ha
16 “Iyan haini bag-u ha kasabutan ku duun hu
kaet-etawan. Iugsak ku sa mga sugu ku
duun hu hena-hend dan daw magtuman
sidan taena.”
17Inikagi din pa daan ha
“Aglipatan ku sa mga sala dan.”
18 Tumenged ta pinasaylu en haena hu Dios
hura en kinahanglana sa lain pa ha halad para hu
sala.

Sa Pag-ubay Duun Hu Dios

19Mga suled, pinaagi hu uminagas halangesa hi
Jesus hari kuy mahaldek hu pagseled duun taena
ha Tungkay Balaan ha Lugar, 20 ta pinaagi hu
lawa din hura en makaelang kanuy hu pagpakig-
atubang taw hu Dios. 21 Tumenged ta sikuy sa
mga etaw hu Dios amin taw tungkay labaw ha
sinaligan hu paghalad 22 umubay kuy iman duun
hu Dios pinaagi hu laus ha pagsimba daw kena
duwa-duwa ha pagtuu tumenged ta nalimpyu en
sa hena-hena taw daw nabautismuwan kuy en ha
iyan timaan taena. 23 Hari kuy gayed magduwa-
duwa ba pangesegan taw haena sa taghinamen
taw ta natun-an taw en ha matinumanen gayed
sa Dios hu insaad din kanuy. 24 Maghena-
hena kuy ku in-inuwen taw sa pagdinasiga taw
duun hu pagpinalanggaay taw daw hu pagbuhat
hu maayad. 25 Hari kuy sumuway duun hu
tagkaamul-amul ha mga tumutuu iling hu tag-
buhaten en iman hu duma inyu, ba magdinasiga

kuy gayed labi en iman ta natun-an taw ha ubay
en sa pagliku hu Ginuu.

26 Ku natun-an taw en sa kamatuuran ba
tuyuen taw pa gayed sa pagbuhat hu madaet,
hura en lain ha halad hu pagpalas taena 27 daw
sa agkapayanan-an taena iyan da sa pinaka-
haluhaldek ha silut tumenged hu kapauk hu Dios
duun hu alan ha mga kuntra din. 28 Su anay sa
etaw ha pakasupak hu Kasuguan hi Moises haril
en gayed agkahid-uwan ta aghimatayan haena
ku amin daruwa daw ku tatulu ba ha tistigus.
29 Labaw pa gayed kabegat sa silut hu mga etaw

iman ha hura dawat taena ha Bata hu Dios daw
tag-isip ha hura pulus taena ha langesa hi Cristo

ha iyan timaan hu bag-u ha kasabutan ha iyan
ngaay makahimpit kandan, daw pigtameyes dan
daan sa Balaan ha Ispiritu ha iyan mig-ila hu
grasya dini ta kanuy. 30 Natun-an taw en ha
sa Dios tagyanaen “Iyan ad agbales hu pagsilut”
daw inikagi din daan ha “Iyan a taghukum hu
mga etaw ku.” 31 Pinakahaluhaldek gayed sa
paghukum hu Dios ha bubuhay.

32 Timan-i nuy su nauna ha panahun ha

nailawan kaw hu kamatuuran daw inantus
nuy gayed sa mga malegen ha naul-ulahan nuy.

33 Amin panahun ha pigpagagayhaan kaw duun
hu atubangan hu mga etaw daw pigpasipalahan
kaw kandan. Usahay pakalagkes kaw hu duma
nuy ha pigpasipalahan dan. 34 Nahid-uwan nuy
daan haena sa mga napurisu, daw su agawen
dan sa mga butang nuy ba kaw da nabaya-baya
ta natun-an nuy ha tungkay gayed maayad sa
kahimtang nuy asem diya ta langit duun hu hura

din katapusan.

35 Aman hari kaw tagduwa-duwa hu pagsalig
nuy ta saini amin nuy gayed adagi ha bales. 36 Ba
kinahanglan ha magpailub kaw ta daw matu-
man nuy sa agkabayaan hu Dios daw madawat
nuy haena sa insaad din, 37 ta sa lalang hu Dios
tagyanaen
“Saena ha tagsalapen nuy madani en daw haril

en haena tagyawat. 38 Sa mga etaw ku
ha nabuhat ha matareng makaangat gayed
taini pinaagi hu pagtuu, ba ku hari sidan
makaantus hari ku gayed sidan igkabaya-
baya.”
39 Kena kuy duma taena ha agpaman-enda daw
agsilutan ta amin taw pagtuu aman naluwas kuy.

11

Sa Pagtuu

1Sa pagtuu iyan sa pagsiguru taw ha madawat
taw gayed sa taghinamen taw daw iyan sa katuen
taw ha duduun en haena sa mga butang bisan ku
hura taw pa kaaha. 2Tumenged hu pagtuu sa mga
gin-apuan taw nadayeé sidan hu Dios.

3Tumenged hu pagtuu natun-an taw ha sa alan
ha tinanghaga pinaagi gayed hu lalang hu Dios.
Aman natun-an taw ha sa agkaaha taw iman duun
napuun hu hura pa magpaaha kanuy.

4 Tumenged hu pagtuu si Abel mighalad hu
nabaya-bayaan hu Dios di hu ki Cain. Tumenged
hu pagtuu hi Abel inisip haena ha matareng ta
dinawat hu Dios sa inhalad din. Bisan ku nalugay

en sa pagpatay hi Abel ba sa pagtuu din tagtudlu
pa iman kanuy.

> Tumenged hu pagtuu si Enoc inuwit diya ta
langit ha hura en patay. Hura kaaha hu bisan sin-
u ta tinimu hu Dios. Su hura pa haena timua di-
naye en hu Dios ta nakapabaya-baya kandin. 6 Sa
etaw ha hura din pagtuu hari gayed pakapabaya-
baya hu Dios, ta saena ha ag-ubay diya ta kandin
kinahanglan ha tumuu gayed ha amin Dios daw
balesan din haena sa tagpan-aha kandin.

7 Tumenged hu pagtuu si Noe su ikagiyan hu
Dios mahitenged hu lenep tuminuu en bisan
ku hura din pa haena kaaha. Aman tinuman
din sa insugu kandin hu Dios ha magbuhat hu
arka ta daw malibri sa pamilya din. Pinaagi hu
pagkamatinumanen hi Noe nakapadayag ha sa
makasasala ha etaw angayan gayed ha silutan ba
si Noe inisip hu Dios ha matareng tumenged hu
pagtuu din.

8 Tumenged hu pagtuu si Abraham migmatinu-
manen hu sugu hu Dios ha dumuun hu bugta
ha insaad kandin, aman inawaan din sa banuwa

din bisan ku hura din katun-i ku hindu duun
agpayanaen. 9 Tumenged hu pagtuu din, bisan

su makauma en diya iling haena hu langyaw ta
duun da migtima hu lawig. Iling daan hu bata din
ha si Isaac daw sa apu din ha si Jacob ha duun
da daan migtima hu lawig bisan ku insaad en
kandan hu Dios haena sa bugta ha maangken dan,
10ta sa taghinamen dan iyan gayed sa banuwa ha
tinukud hu Dios diya ta langit.

11 Tumenged hu pagtuu si Sara ha asawa hi
Abraham nabedes bisan ku magulang en tungkay

ha hura pamata, ta tinuuwan din gayed sa insaad
kandin hu Dios. 12 Aman si Abraham sa mag-
ulang en tungkay nabuhat gayed ha gin-apuan
hu madakel tungkay ha mga kaliwatan ha iling
kadakel hu bituen diya ta langit daw hu hari
maiyap ha pantad ta dagat.

13 Saini ha mga etaw alan pa nangamatay daw

human katuman sa insaad kandan hu Dios. Ba
pighinam dan haini daw pigdawat dan ha ba da

sidan langyaw dini ta kalibutan. 14 Sa mga etaw
ha iling taena tagpaaha ha amin dan taghinamen
ha banuwa ha kandan gayed. 15 Ku iyan dan pa
ngaay taghenhenaen haena sa banuwa ha napun-
an dan lumiku da ngaay sidan duun. 16 Ba sa
taghinamen dan iyan sa tungkay madagway ha
banuwa diya ta langit. Aman sa Dios hari gayed
agkagayha ha pagngaranan dan hu Dios dan ta
napengahan din en sa banuwa ha agpatimaan din
kandan.

17-18 Sa insaad hu Dios diya ki Abraham iyan
sa pinaagi hu bata din ha si Isaac dumakel sa
kaliwatan din. Amin panahun ha sinulay hu
Dios si Abraham ku malig-en ba sa pagsalig din
aman inikagiyan din si Abraham ha ihalad din
si Isaac. Ba tumenged hu pagtuu hi Abraham
taena ha saad hu Dios hura haena pamalibad 19ta
tinuuwan din ha mabanhaw da hu Dios sa etaw,
aman pig-isip din ha si Isaac iling hu nabanhaw.

20 Tumenged daan hu pagtuu si Isaac pigsaaran
din hu panalangin sa mga bata taena ha si Jacob
daw si Esau.

21 Tumenged hu pagtuu si Jacob su agpatay en
nangibit duun hu sugkud din daw pigpanalangi-

nan din sa mga apu din ha mga bata hi Jose dayun
suminimba duun hu Dios.

22 Tumenged hu pagtuu si Jose su apit en ag-
patay nasubay din ha sa mga kaliwatan hi Is-
rael umawa da diya ta Ehipto, aman nanugun ha
uwiten dan da sa tul-an din.

23 Tumenged hu pagtuu sa mga laas hi Moises
hura kahaldek hu sugu taena ha Hari ta Ehipto ha
himatayan sa bata ha mga maama. Aman suibata

si Moises inheles dan seled hu tatulu ha bulan ta
naaha dan ha madagway gayed haena ha bata.

24 Tumenged hu pagtuu si Moises su adagi en
hura kabaya ha ngaranan ha bata hu bata ha bahi
hi Faraon sa Hari ta Ehipto. 25 Iyan din impalabi
sa mga alantusen duma hu mga etaw hu Dios
ha pigpasipalahan di hu mababa da ha mga kali-
payan hu pagpakasala. 26 Inisip din ha maayad ku
pagtameyesen tumenged hu pagsalig din taena ha
agpakauma ha si Cristo di hu alan ha katigayunan
diya ta Ehipto, ta sa taghinamen din iyan sa bales.
27Tumenged hu pagtuu si Moises uminawa diya ta
Ehipto ha hura kahaldek hu kapauk taena ha Harlj,
daw mig-antus ta natun-an din ha tagdumahan
hu Dios bisan ku hari din agkaaha. 28 Tumenged
hu pagtuu din, su hura pa awa diya ta Ehipto
pigsaulug din sa Aldaw hu Paglabay daw insugu
din ha pesik-pesikan hu langesa hu karniro sa
mga balay hu mga kaliwatan hi Israel ta daw sa
balinsuguen hu Dios hari humimatay hu kamag-
ulangan ha bata dan ha maama.

29 Tumenged hu pagtuu sa mga kaliwatan hi
Israel luminayun duun taena ha Maliga ha Dagat

ha nabuhatan hu dalan. Ba su umagi en duun sa
mga taga-Ehipto nangalemes sidan.

30 Tumenged hu pagtuu sa mga kaliwatan hi Is-
rael su makauma duun hu kuta ta Jerico miglibut-
libut sidan duun kada aldaw seled hu nangkasi-
mana dayun nangatempag haena.

31 Tumenged hu pagtuu si Rahab sa madaet
ha bahi diya ta Jerico hura patay duma hu mga
masinupaken ta binuligan din su daruwa ha etaw
ha sinugu hu pagpaniid taena ha banuwa.

32 Jyan da haini ta hura en panahun hu pag-
panunultul mahitenged hu pagtuu hu mga etaw
iling ki Gideon daw ki Barak, ki Samson daw
ki Jepte, ki David, ki Samuel daw hu mga pro-
pita. 33 Ta pinaagi hu pagtuu sa duma kandan
nakadaeg humga pakigsaba kandan daw sa duma
matareng sa pagkahari dan aman nadawat dan
sa mga insaad kandan hu Dios. Sa duma nadaeg
dan sa mga liyon 34 daw sa duma hura kasunug
hu mapasu tungkay ha hapuy. Amin kandan
hura kapatay pinaagi hu magalang daw sa mga
maluya kandan nakabis-ay. Nangabuhat sa duma
ha mabalaw hu pagpakigsaba daw nadaeg dan
sa mga sundalu ha napuun duun hu migkalain-
lain ha nasud. 35 Amin daan nangamatay ha mga
bata ha impaliku da duun hu mga inay dan ta

nabanhaw.
Ba sa duma hura enda hu pagtuu dan aman

pigpasipalahan sidan taman ha mangamatay, ta
natun-an dan ha ku mabanhaw sidan tungkay pa
gayed maayad sa kahimtang dan. 36 Sa duma mig-
antus hu mga pagtameyes daw hu mga paglagkut,
sa duma pigpusasan daw napurisu. 37 Sa duma

kandan binatu taman ha matay daw sa duma
tinamped pinaagi hu gabas daw sa duma hini-
matayan pinaagi hu magalang. Sa duma kan-
dan migpinaksuy hu langgit hu mga karniro
daw hu mga kambing daw mig-antus sidan hu
kauhul, pigpasipalahan sidan daw pigdaeg-daeg.
38 Tagkangalaag sidan duun hu pinakabulung-
bulung ha mgalugar daw duun hu mga bubungan
daw duun da sidan tagtima hu mga liyang, ta sa
kalibutan kena angayan ha pagtimaan dan.

39 Saini sidan nadayé gayed hu Dios bisan ku
hura dan kadawat sa insaad kandan 4% tumenged
ta amin pa tungkay madagway ha intagana din

ta daan din nahena-hend ha daw din en haena
agtumana ku makalagkes kuy en duun.

12

Sa Pagbaldeng Hu Dios Hu Mga Bata Din

1Saini ha madakel ha mga etaw iling iman ha
nakalibut sidan ha tag-aha kanuy. Aman Kkina-
hanglan ha awaen taw sa bisan inu ha pakaelang
kanuy daw sa sala ha iyan pakabakus kanuy, daw
maniguru kuy mulalaguy taman ha makauma
kuy duun hu daeganan. 2 Iyan taw da gayed
saligan si Jesus sa puunaan daw sa igkahimpit hu
pagtuu taw, ta inantus din sa kalansanga kandin
duun hu krus daw hura gayed kagayha taena
tumenged hu kalipay din ku maiwas en haena
daw iman duun tagpinuu hu kawanan hu Dios.
3Henhenaa nuy siJesus sa mig-antus hu pagsupak
kandin hu mga makasasala ta daw hari kaw luya-
han hu mga alantusen nuy.

4 Sa pagsukul nuy iman hu sala hari pa pakap-
atay inyu. 5>Nalipatan nuy en ba sa inikagi inyu hu
Dios isip ha mga bata kaw kandin ha tagyanaen
“Sikaw sa bata ku, hari nu agtameyesa sa pag-

baldeng ku daw ku paukan ku ikaw hari ka
ba da agluyahi. 6 Ta sa alan ha palangga
ku daw inisip ha bata ku agbaldengen ku
gayed.”

7 Aman antusa nuy sa pagbaldeng inyu ta iyan
haena timaan ha mga bata kaw hu Dios. Amin
ba diay palangga ha bata ha hari agbaldengen hu
amay din? & Ku ipataya kaw hu Dios kena kaw
laus ha mga bata din. 9 Bisan sa mga amay taw ag-
baldengen kuy kandan daw agtahuran taw sidan.
Labaw pa gayed ha magmatinumanen kuy duun
hu Amay taw diya ta langit ta pinaagi kandin amin
taw kinabuhi ha hura din katapusan. 10 Sa amay
taw dini mababa da sa kabaldenga dan kanuy
sumala hu agkahenhenaan dan ha maayad, ba
sa Dios agbaldengen kuy kandin ta saena maka-
paayad kanuy daw mahimpit kuy iling kandin.
11 Ku agbaldengen kuy iman hari kuy agkalipay
duun. Ba ku mapengahan haena iyan pakaila
kanuy hu matareng ha pamatasan daw hu mali-
nawen ha paghena-hena.

12 Aman hari kaw tagluya-luya ba maniguru
kaw gayed. 13Duun kaw maghipanaw hu kamatu-
uran ta daw saena ha maluya hu pagtuu makabis-
ay daan.

Sa Pasidaan Mahitenged Hu Pagsupak Hu Dios
14 Buhata nuy sa mahimu nuy ta daw mali-
nawen sa pagpakigdapita nuy duun hu bisan

sin-u daw mahimpit kaw, ta sa etaw ha kena
mahimpit hari din gayed maaha sa Ginuu. 15 Mag-
andam kaw gayed ha hura makasuway inyu duun
hu grasya hu Dios daw hura daan pagdumut
ha tumubu diyan ta inyu ha iyan makapasamuk
inyu dayun madakel ha mga etaw sa mabuhat ha
madaet. 16 Mag-andam kaw daan ha hura inyu
makabuhat hu malaw-ay daw hura inyu makasu-
pak duun hu Dios iling ki Esau su anay sa imbaylu
din hukalan-enen da sa pagkamagulang din. 17Ba
natun-an nuy ha su malugay en agkabayaan din
da ngaay ha panalanginan ba hura en kabaluy ta
hura en paagi ha mabawi din da sa pagkamagu-
lang din bisan ku minagala en haena.

18 Sa paagi nuy hu pag-ubay duun hu Dios
kena iling hu mga gin-apuan nuy, ta sa kan-
dan ha inelegan iyan sa Bubungan ta Sinai ha
tagkalegdeg daw migsukilem duma hu maseleg
ha kalamag 19 dayun napaliman dan sa trumpita
daw sa lageng hu Dios. Huminangyu sidan ha
humagteng en sa Dios 20 ta nangahaldekan gayed
sidan hu inikagi din ha tagyanaen “Bisan sin-u sa
makaubay duun taini ha bubungan bisan ku man-
anap kinahanglan ha batuwen taman ha matay.”
21 Saena pinakahaluhaldek gayed ta nakaikagi si
Moises hu “Hinugdunan a gayed hu kahaldek ku.”

22 Ba sinyu makaubay kaw duun hu Bubungan
ta Sion daw duun hu banuwa hu Dios ha bubuhay
ha iyan sa Bag-u ha Jerusalem diya ta langit ha
duun naamul-amul sa hari maiyap ha balinsug-
uen hu Dios ha malipayen gayed. 23 Makaduun
kaw daan taena ha tagkaamul-amul ha nangauna

ha mga bata hu Dios ha sa mga ngaran dan naka-
sulat duun hu libru diya ta langit. Makaubay
kaw duun hu Dios sa Maghuhukum hu alan, daw
makaamul kaw daan duun hu mga matareng ha
mga etaw ha nangamatay en su anay ha nabuhat
ha himpit. 24 Makaamul kaw daan diya ki Jesus ha
iyan sinaligan hu bag-u ha kasabutan hu Dios daw
hu kaet-etawan, ta pinaagi hulangesa din napalas
sa mga sala nuy. Sa langesa din iyan timaan hu
grasya hu Dios kena iling hu langesa hi Abel su
anay ha iyan timaan hu pagpanimales.

25 Mag-andam kaw gayed ha hari kaw maka-
supak hu lalang hu Dios. Ku sinilutan hu Dios
sa mga etaw su anay tumenged ta hura sidan
magpaliliman ki Moises, labaw pa gayed sa igsilut
kanuy hu Dios ku hari taw pagpalilimanan sa tag-
ikagiyen din diya ta langit. 26 Su mag-ikagi sa Dios
nahuyung sa kalibutan, ba inikagi din iman ha
amin panahun ha huyungen din da sa kalibutan
lagkes en sa kalangitan. 27 Sa kahulugan taena
iyan sa ag-awaen din sa alan ha mga tinanghaga
ha agkahanaw da ta daw iyan da masama sa hari
en agkahanaw.

28 Aman pasalamatan taw gayed sa Dios ta iyan
kuy kandin tagharian duun hu hura din katapu-
san. Simbahen taw sa Dios duun hu paagi ha
agkabaya-bayaan din daw tahuran taw gayed sa
paghukum din, 29 ta sa kapauk hu Dios iling hu
tagkalayab-layab ha legdeg.

13

Sa Hudiyan Ha Mga Panugun

1 Mga suled, dayuna nuy sa pagpinalanggaay
nuy isip ha migsusuled kaw duun hu pagtuu.
2 Harl nuy agbay-ani sa pagdawat hu mga
langyaw ta sa duma taena kan ku hura nuy
kakilala ba balinsuguen man diay hu Dios.
3 Henhenaa nuy sa mga napurisu isip ha
napurisu kaw daan duma kandan, daw saena
ha pigpasipalahan isip ha pigpasipalahan kaw
daan duma kandan.

4 Kinahanglan ha tahuran nuy sa pag-asawa
nuy daw hura makasala inyu ta agsilutan gayed
hu Dios haena sa tagbuhat hu malaw-ay daw sa
tagpanapaw.

5> Andama nuy ha hari kaw mabuhat ha aga-
pan hu salapi, ba bisan inu ha didiyan ta inyu
tumanan en haena ta inikagi hu Dios ha
“Hari ku gayed inyu ag-endaan daw igpataya.”

6 Aman adagi gayed sa pagsalig taw duun hu Dios
ha makaikagi kuy hu
“Sa Dios iyan tagbulig kanak aman hari a agka-

haldek hu bisan inu ha buhaten kanak hu
etaw.”

7 Hari nuy aglipati haena sa mga pangulu nuy
ha iyan migtudlu inyu hu lalang hu Dios. Timan-
1 sa maayad ha kinaiya dan daw ilingi nuy sa
pagtuu dan. 8SiJesu Cristo hari agkabalhin sugud
da su anay bisan iman daw duun hu hura din
gayed katapusan.

9 Hari kaw magpalimbung hu migkalain-lain
ha katudluanan. Sa makapadasig kanuy iyan da
gayed sa grasya hu Dios kena pinaagi hu hari
pagkaen hu mga kalan-enen, ta sa pagtuman
taena hari daan makapaayad kanuy. 10 Amin taw

inhalad ha hari mabaluy ha kan-en hu sinaligan
hu paghalad duun hu Tabernaculo.

11 Sa tungkay labaw ha sinaligan hu paghalad
tag-uwit hu langesa hu mananap duun taena ha
Tungkay Balaan ha Lugar ta daw mapalas sa mga
sala, ba sa lawa taena ha mananap agsunugen
diyata guwa. 121ling daan taena siJesus migpaka-
matay diya ta guwa taena ha banuwa ta daw
mapalas sa mga sala hu kaet-etawan pinaagi hu
langesa din. 13 Aman dumuma kuy kandin diya
ta guwa daw antusen taw duma kandin sa pagpa-
gagayhai kandin. 14 Ta dini ta kalibutan hura taw
laus ha banuwa, ba amin taw iman taghinamen
ha banuwa ha hura din katapusan.

15 Aman pinaagi ki Jesu Cristo sigi taw ihalad
duun hu Dios sa pagdaye pinaagi hu pag-ikagi taw
hu mga pagpasalamat kandin. 16 Hari nuy agbay-
ani sa pagbuhat hu maayad daw sa pagkakalala-
gan ta iling haini hu halad ha agkabaya-bayaan hu

Dios.
17 Magmatinumanen kaw gayed hu mga pan-

gulu nuy daw tahuri nuy sidan ta iyan sidan tag-
alima inyu duun hu pagtuu daw iyan daan sidan
agpanubag duun hu Dios ku pig-inu-inu dan sa ka-
tumana hu katengdanan dan. Magmatinumanen
kaw kandan ta daw malipayen sidan duun hu bu-
luhaten dan, ta ku hari kaw magtuman luyahan
sidan daw sa mga buhat dan hari magpulus inyu.

18 Ampui kay gayed inyu. Nasiguru day ha
hura gayed makasaway hu buluhaten day ta sa
katuyuan day iyan da sa pagbuhat hu maayad.
19 Aghangyuen ku gayed inyu ha iampu a inyu ta
daw laus a da makaliku diyan.

20-21 Sa Dios ha iyan puunaan hu kalinaw mag-
ila inyu hu bisan inu ha kinahanglanen nuy hu
pagtuman hu agkabayaan din, daw buhaten din
diyan ta inyu sa makapabaya-baya kandin pinaagi
ki Jesu Cristo ha Ginuu taw sa binanhaw din daw
nabuhat ha bantugan ha maghalantay taw isip ha
karniro kuy kandin, ta sa langesa hi Jesu Cristo
iyan timaan hu hura din katapusan ha kasabutan
hu Dios daw hu kaet-etawan. Aman dayeen gayed
hu hura din katapusan.

22 Mga suled, aghangyuen ku gayed inyu ha
magpailub kaw taini ha salambagan ku ta saini ha

sulat ku mababa da.
23 Agkabayaan ku ha matun-an nuy ha sa suled

taw ha si Timoteo impaguwa en. Ku makaagpas
haena dini agdumahen ku diyan hu pagpakig-aha
inyu.

24 Ipangamusta kay duun hu mga pangulu nuy
daw hu alan ha mga etaw hu Dios diyan. Agpanga-
musta inyu sa mga suled taw dini ta Italia.

25Panalanginan kaw alan hu Dios.

